
05.11.2025   UKA2025/168

Naleraq Kuno Fencker

 

NAQQIUT 

Siunnersuut 14. august 2025-meersoq taarserpaa 

(Taasissutissaq tunngavilersuutaalu naqqiutigineqarpoq.) 

 

Suliassaqarfik Aningaasarsiornikkut iluarsiissuteqartarneq nakkutilliinerlu, 

Namminersornermut inatsit naapertorlugu liste II imm. 25, Kalaallit Nunaanni 

oqartussaaffigineqalernissaanut Naalagaaffeqatigiinni oqartussanut isumaqatigiinniarnerit 

aallartinneqarnissaat siunertaralugu saaffiginninnissaannut Naalakkersuisut 

peqquneqarnissaat Inatsisartunut aalajangiiffissatut siunnersuut.  

(Inatsisartunut ilaasortaq Pele Broberg, Naleraq) 

 

 

Siullermeerneqarneranut oqaaseqaat: 

Naleqqamiit Pele Broberg, Naleraq qutsavigerusupparput siunnersuutaanut. 

 

Siunnersuut toqqammaveqarpoq Naleqqap siunnersuutaanut allanut. Tassalu pingaarnertut, 

nunatsinni aningaasat pisariaqavissortut, nunatsinni annerpaamik kaaviaarnissaat, 

aningaasaliissutaanissaat, innuttaasunullu annerpaamik iluaqutaanissaanut 

pingaaruteqarluinnartut. Siunissatsinnut pingaaruteqarluinnarpoq, aningaasat nunatsinniit 

aniasut pakkersimaarnissaat, annerpaamillu nunatsinnut iluaqutaanerpaamik aaqqiinissaq. 

Kinguarsaarusaarneq maanna unittariaqaleraluarpoq. 

 

Pissusitoqqat uteqqiasut 

Naleqqamiit uani inersuarmi, oqaluttarfimmi aammaarluta nikorfavugut 

siunnersuuteqarluta. Ukiullu tamaviisa pisartoq maanna takussaaleraluttuinnartoq aammalu 

ineriartornissaraluatsinnut kinguarsaataaqisoq neriuppugut aammaarluta 

takoqqilinngikkipput. 

Oqaatsit uteqqiasut: Misissuilaariarluta, nalunaarusiulaariarluta, pilersaarummik 

sanalaariarluta. Akisussaassuseq tassaniippa?  

- 2015-mi Inatsisartut aalajangerput nalunaarusiamik sanasoqassasoq akisussaaffinnik 

tigusinissamut tunngasumik.  

- 2018 qinersisoqarpoq, Naalakkersuisullu nalunaarusiaq naammassilluarneqanngitsoq 

saqqummiuppaat.  

- 2023-mi Aamma nalunaarusioqqinnissaq aalajangiunneqarpoq  

o Naalagaaffinngornissamut allannguutissatut siunnersuut itigartinneqarpoq 

- 2025 Naalakkersuisut maanna akipput, 2023-mi aalajangiussaq suli 

naammassinngitsoq innersuullugu. 

UKIUT QULIT, uteqqissavara UKIUT QULIT kiisa maanna ingerlapput, sulilu annerusumik 

angusaqarnata. Periuserput takulaarsiuk qanoq angusaqartitsinaveersaartigisoq. 

Paasilersimanngilarput suli, taamannak uatsinnut kinguarsaannarutta angusassaqarnata? 

 

Naleqqamiit siunnersuut tingussaasoq, piumassuseqaraanni aallartinneqarsinnaasoq, 

siunnersuutinut allanut ataqatigiissoq, tulleriiaarinermi, aningaasarsiornerulernissatsinnut 

pingaarutilerujussuaq ullumikkut Inatsisartoqatikka aaliangeeqataaffigisinnaavarsi.  

 

Naalakkersuisut allapput, akisussaaffinngooq ajornakusoortuuvoq, akisussaaffiunngooq 

ingerlannera akisusinnaavoq, namminerooq allaffissortariaqassaagut – SISA-gooq Polar 

Seafood-imut piginneqataalerpoq. Ila, suunukua utoqqatsissutissat, ila suunukua oqaatsit 

taama piumassuseqanngitsigisut? 

 

Naleraq oqanngilaq maannakkoqqissaaq suna tamaat akisussaaffigilissagipput. Naamik, 

Danmarkip ukiorpassuarni, Namminersornermut inatsisit isumaliutissiissutaani 

piumasaqaatit malissimanngilaat – tassa akisussaaffiit oqartussaaffigilersinnaasagut 30-

sinnerlugit tamatigut ullutsinnut naleqqussarnissaat, Kalaallit Nunaanut 

oqartussaaffigileriaannanngorlugit piareersimatinnissaat.  

 

Naleqqammit isumaqarpugut, akisussaaffik taama pingaaruteqartigisoq, annertutigisoq, 

Danskillu Naalagaaffiat ilagalugu, pitsaasumik, tulleriiarluakkamik, maanna 

isumaqatigiinniartariaqartut. Isumaqatigiinniarneq kinguneqarsinnaavoq, pingaarnersiuilluni 

akisussaaffiit ukiulersorneqartut qaqugu tigoqqissaarneqassanersut, suut maannakkut 

oqartussaaffigilerutsigit aningaasat nunatsinni kaaviaarnissaanik qulakkeerinnissinnaappat. 

Kinguarsaaginnarutta, aallartittoqarnavianngilaq, utoqqatsissutissanik ujaasiinnarutta, 

pissutsit taamaattuassapput. Aningaasaqarnerpummi qivialaarsiuk, innutaasunik 

sullissinerput takulaarsiuk, aqqusernit, talittarfiit, inissiat takulaarsigit. Sooruna suna 

tamarmi aserfallakkaluttuinnartoq, sooruna aningaasameeraluttuinnartugut? Immaqa 

iliuuseqarnata, kinguarsaalluta, nalunaarusioqattaaginnaratta, siunnersuutillu pitsaasut 

qinersinerit tamangajaasa kivisittarlugit. Soorlu Namminersornermi inatsimmi § 21, nunatta 

pigilernissaanut suliassaq aamma aallartinneqarumanngitsoq.  

 

Aningaasaliisarnermut aqutsineq Namminersorlutik oqartussat aningaasartuutaannartoq 

isigissanngilaat. Annerpaamik atuisunut nakkutilliineq allallu akilersortinneqartarput, soorlu 

Danmark-imi, Savalimmiuni aamma taamaaliortut. Atuisut, soorlu aningaaseriviit (“bank”), 

soraarnerussutisianut katersaqarfiit (“pensionskasser”) akileeqataaffigisarpaat. 

Allaffissornerujussuarmik pilersitsisoqarnianngilaq, pikkorissuserput qaffassarneqassaaq, 

akisussaaffinnik annerusumik tulleriiaarissaagut, tigooraallutalu. Aamma imaanngilaq 

nammineq suna tamaat ingerlatissagipput, suleqatissanik peqarpugut 

ilinniartitsisinnaasunik, sulisunik pilerinarsaanikkut pissarsisinnaassaagut. Unammilligassat 

amerlassaqaat, suliassaq annertusinnaavoq, kisianni suna taamaannginnami? 

Iliuuseqanngikkutalu susoqarnaviarnani. 

Aallarniutaasinnaavoq Danskit inatsisaat ingerlatiinnarlugit, kisianni piumasaqaatit 

nunatsinni aningaasanik kaaviiaartitsinissamut tunngasut tamakkiisumik aaqqillugit. 

 

Ullumikkut Kalaallit Nunaani utoqqalinersianut ileqqaarinermi 20-30 milliard aningaasat 

ileqqaarneqarput. Annerpaamillu taakkua nunatta avataani aningaasaliissutigineqartarput. 

Sooq, inatsisit nammineq tamakkiisumik aqutarinnginnatsigit. Inatsisit allanngortillugit EU-

miit, Danmark aqqutigeqqaarlugu nalimmassarneqartarmata.  

Eqqarsaatigilaarsiuk, ileqqaarinermut aningaasat nunatsinni atorneqartuuppata, 

aningaasaliinermut atorneqartuuppata – Sorpassuit amigaatigeqisagut aatsaat 

pilersissinnaanngussavagut.  

 

Namminersornermut inatsit utoqqatsissutissatut sanaajunngilaq – Uatsinnununa 

pisinnaatitaaffinnik tunniussisoq. Allaqqanngilaq nalunaarusioqqaarnissaq, allaqqanngilaq 

kinguarsaassasugut. Allaqqavoq akisussaaffiit ilaat piumagutta 

isumaqatigiinniaqqaarnataluunnit oqartussaaffigilersinnaagigut. Akisussaaffiit ilai 

isumaqatigiinniaqqaarlutta oqartussaaffigilersinnaavagut. Taavami suna utaqqiinnaripput? 

Politikkikkut kinguarsaajunnaarluta aallartitta, Naleqqaamiit tamassumunnga ilaseraatsigit. 

 

Naleqqamiit tigussaasumik assersuusiorsinnaavugut, akisussaaffik qanoq 

oqartussaaffigileriartorneqassanersoq, ukiut tallimat ingerlanerani angusassat: 

 

1. Isumaqatigiinniarneq, suleqatigiissitaq, eqimattaq aningaasaqarnermut ilisimasalik, 

inatsisilerituut, aningaasarisullu (“økonom”) pikkorissarneri. 

2. Aningaasaliisarnerup & utoqqalinersianut ileqqaarisarnerup akisussaaffittut 

oqartussaaffigilernera. 

3. Tamakkiisumik akisussaaffimmik oqartussaaffeqalerneq; bankit, sillimmasiisarfiit, 

aningaasanik peqquserluutinik malunnarunnaarsaanernut aqutsivik. 

Inatsisartoqatit, uninngaannarsinnaanngilagut, utoqqatsissutissaqanngilagut, innuttaasut 

utaqqipput allannguinissamut, iliuuseqarnissatsinnut.  

Nunatsinni aningaasat kaaviaarnissaat qulakkeertigut, innuttaasugut piginnaaninngorsartigit, 

akisussaaffimmik oqartussaaffeqalernissaq piareersartigu Nalunaarutinik utaqqiinnarnata.  

Taamatut oqaaseqarluta, Naleqqamiit siunnersuut tamakkiisumik taperserparput, 

Inatsisinullu ataatsimiisitaliamut ingerlateqqillugu. Pisariaqarpallu Aningaasaqarnermut, 

akileraartarnermullu ataatsimiisitaliap suleqatigineqarsinnaanera ammaffigaarput. 

 


